
​Skotíþróttasvæði í Botnsdal, Tálknafirði​
​Skipulags- og matslýsing fyrir tillögu að​

​breytingu á Aðalskipulagi Tálknafjarðarhrepps 2019-2039​
​og​

​breytingu á deiliskipulagi í landi Norður-Botns​

​sbr. 30. gr. og 40. gr. skipulagslaga nr. 123/2010​

​15. október 2026​

​VESTURBYGGÐ​

​A11757-001-U01​



​Aðdragandi og forsendur​
​Skotíþróttafélag Vestfjarða hefur um nokkurt skeið leitað að heppilegum stað fyrir æfingasvæði.​
​Svæðið sem félagið hefur nýtt fram að þessu, á Hlaðseyrarhæð í Patreksfirði, er mjög​
​ófullnægjandi vegna lélegra tenginga við innviði, svo sem vegi og rafmagn.​

​Félagið hefur nú komist að þeirri niðurstöðu að heppilegast væri að hafa nýtt æfingasvæði í​
​Botnsdal, austan við seiðaeldisstöð Arctic Fish. Hugmyndir þessar hafa verið kynntar fyrir​
​skipulags- og umhverfisráði Vesturbyggðar og þar er áhugi á að veita hugmyndum félagsins​
​brautargengi með nauðsynlegum skipulagsbreytingum og því samráði við hagaðila sem​
​skipulagslög gera ráð fyrir.​

​Svæðið sem um er að ræða er á áreyrum Botnsár og afmarkast af bröttum fjallshlíðum beggja​
​vegna árinnar. Gert er ráð fyrir leirdúfuvelli vestast en að riffilvöllur liggi innar eftir dalnum.​
​Landið er skipulagt sem landbúnaðarsvæði, eins og annað láglendi í aðalskipulagi​
​Tálknafjarðarhrepps en þar eru líka efnistökusvæði.​

​Mynd 1: Hluti af dreifbýlisuppdrætti í Aðalskipulagi Tálknafjarðarhrepps 2019-2039.​
​Hvítur rammi sýnir gróflega hvar skotíþróttasvæði er fyrirhugað.​

​Staðhættir​
​Myndin hér fyrir neðan sýnir Botnsdal í Tálknafirði. Hvíti reiturinn sýnir gróflega hvar​
​skotíþróttasvæðið er fyrirhugað. Neðst til vinstri er seiðaeldisstöðin en um 500 metrum frá​
​þjóðveginum er geymslusvæði, rétt utan hvíta reitsins. Botninn er þakinn árseti og grösugum​
​móa. Ekki er vitað um neina sérstöðu í náttúrufari á þessu svæði né heldur um minjar enda hefur​
​áin flæmst um allan dalbotninn.​

​Innst í dalnum er skilgreint hverfisverndarsvæði HV-5 (sjá rúðustrikun á mynd 1) sem ber nafnið​
​Botnsgljúfur en ástæða hverfisverndarinnar er ekki tilgreind sérstaklega. Þó kemur fram að svæði​
​af því tagi séu afmörkuð​​“…einkum vegna sérstæðs fuglalífs,​​gróðurs, útivistargildis og söguminja”​​.​

​Mynd 2: Horft inn eftir Botnsdal. Fyrirhugað skotíþróttasvæði er sýnt með hvítum reit.​
​(Google Earth)​

​Efnistaka er þegar heimil á tveimur reitum á áreyrunum. Samkomulag er um það við landeiganda,​
​Arctic Fish, að þegar efnistaka fer fram á þessum reitum sé skotsvæðinu lokað.​

​Nokkur veiði hefur verið í Botnsá, bæði silungur og lax en nú hefur landeigandi bannað alla veiði í​
​ánni nema í rannsóknaskyni. Skotsvæðinu verður lokað ef slíkar veiðar fara fram.​

​Áform um skotíþróttasvæði eru ekki talin hafa verulega áhrif á lífríki í ánni.​

​Eitthvað er um útivistarnot á svæðinu sem um ræðir en þau eru talin vera minni háttar.​

​Fyrirhuguð breyting á aðalskipulagi​

​Gert er ráð fyrir að með aðalskipulagsbreytingu verði afmarkaður reitur í landnotkunarflokknum​
​íþróttasvæði, sem nær yfir skotvelli og öryggissvæði. Sett verða ákvæði sem tryggja farsæla​
​framkvæmd efnistöku og rannsóknaveiða innan skotíþróttasvæðisins.​

​Breytt deiliskipulag​

​Í gildi er deiliskipulag Norður-Botns sem afmarkast eins og​
​myndin til hliðar sýnir.​

​Myndin fyrir neðan sýnir deiliskipulagsuppdrátt af austurhluta​
​skipulagssvæðisins. Þar koma fram tveir reitir fyrir efnistöku​
​en austast er reitur fyrir heitavatnsöflun. Með breytingu á​
​deiliskipulagi verða afmarkaðir reitir fyrir skotsvæði og​
​öryggissvæði þeim tengd. Einnig verða sýndar aðkomuleiðir,​
​byggingarreitur fyrir aðstöðuhús og staðsetning rotþróar.​

​Mynd 3: Hluti af gildandi deiliskipulagsuppdrætti.​

​Tengsl við aðrar áætlanir og aðra hagsmuni​
​Landsskipulagsstefna 2024-2038​​, sem var samþykkt á Alþingi í maí 2024, felur ekki í sér atriði sem​
​varða með beinum hætti þær skipulagsbreytingar sem hér er lýst.​

​Í Aðalskipulagi Tálknafjarðarhrepps 2019-2039 (sem gildir þrátt fyrir sameiningu við Vesturbyggð)​
​eru leiðarljós um að búa íbúum góð lífsskilyrði og laða að fólk til búsetu og að boðið verði upp á​
​þjónustu, útivist og afþreyingu sem stuðli að eflingu svæðisins og alls landshlutans.​

​Tillaga um nýtt Svæðisskipulag Vestfjarða 2025-2050 bíður lokaafgreiðslu en þar er ekki mörkuð​
​stefna sem varðar þessar skipulagsbreytingar með beinum hætti.​

​Í​​reglugerð um skotvopn, skotfæri o.fl. nr. 787/1998​​er kveðið á um skotsvæði. Þar kemur fram að​
​skotsvæði þarf að fá viðurkenningu lögreglustjóra áður en það er tekið í notkun og getið um atriði​
​sem fram þurfa að koma í umsókn.​

​Umhverfismat​
​Eins og fram kom í staðháttalýsingu hér á undan er um að ræða áreyrar og að önnur landnotkun​
​er mjög takmörkuð. Umhverfismatsskýrsla verður að verulegu leyti sameiginleg fyrir​
​aðalskipulagsbreytingu og deiliskipulagsbreytingu.​

​Gert er ráð fyrir að í umhverfismati muni athyglin fyrst og fremst beinast að eftirfarandi​
​umhverfisþáttum:​

​●​ ​Áhrif á aðra landnotkun og útivist í Botnsdal.​
​●​ ​Ónæði vegna skothvella​
​●​ ​Blýmengun​

​Þar sem annað nothæft svæði hefur ekki fundist verður sá kostur skoðaður til samanburðar að​
​falla frá áformunum.​

​Leiði umhverfismatið í ljós veruleg neikvæð áhrif verður reynt að vega á móti þeim eftir því sem​
​mögulegt er og þá tilgreint í hverju mótvægisaðgerðir eru fólgnar.​

​Málsmeðferð og tímaáætlun​
​Málsmeðferð verður í samræmi við ákvæði skipulagslaga nr. 123/2010.​

​Lýsing þessi verður kynnt almenningi og öðrum hagsmunaaðilum og send Skipulagsstofnun til​
​umsagnar. Aðrir umsagnaraðilar eru:​

​❏​ ​Aðliggjandi sveitarfélög​
​❏​ ​Heilbrigðiseftirlit Vestfjarða​
​❏​ ​Lögreglan á Vestfjörðum​
​❏​ ​Svæðisskipulagsnefnd Vestfjarða​
​❏​ ​Minjastofnun Íslands​
​❏​ ​Umhverfis- og orkustofnun​
​❏​ ​Hafrannsóknastofnun​
​❏​ ​Náttúrufræðistofnun​
​❏​ ​Veðurstofa Íslands​

​Ábendingar sem berast við kynningu lýsingar verða hafðar til hliðsjónar við gerð tillögu að breyttu​
​aðalskipulagi og deiliskipulagi en verður ekki svarað með formlegum hætti. Kynningartími lýsingar​
​er tvær vikur. Tillögur verða síðan kynntar á vinnslustigi og gefst þá aftur kostur á að koma á​
​framfæri ábendingum. Að lokinni kynningu á vinnslustigi verða tillögur fullunnar og lagðar fyrir​
​sveitarstjórn sem tekur ákvörðun um auglýsingu. Tillaga um breytingu á aðalskipulagi verður​
​síðan send Húsnæðis-, mannvirkja- og skipulagsstofnun (HMS) til athugunar fyrir auglýsingu.​

​Tillögurnar verða síðan auglýstar í víðlesnu dagblaði, héraðsblaði og á vef sveitarfélagsins  og​
​munu liggja frammi á bæjarskrifstofum Vesturbyggðar. Gefinn verður sex vikna frestur til að​
​koma á framfæri skriflegum athugasemdum. Athugasemdum sem berast á auglýsingatíma verður​
​svarað með formlegum hætti.​

​Að auglýsingatíma liðnum verða tillögurnar afgreiddar í sveitarstjórn, með breytingum sem​
​athugasemdir kunna að gefa tilefni til og síðan sendar HMS til yfirferðar og staðfestingar.​

​Aðalskipulagsbreyting og nýtt deiliskipulag tekur að lokum gildi með birtingu auglýsingar í B-deild​
​Stjórnartíðinda.​

